
	వ.	
అనిన నతండు రూక్షేక్షణుండై యతిత్వరితగతిం బఱచి రాజద్వారంబున నాక్రోశిం

ప నమ్మహీశ్వరుండు ధర్మాధికారులం బిలువం బంచి విచారింపుం డన వారును నవ్వై

శ్యునిఁ దన్నిమిత్తం ఒడిగిన నతం డిట్లనియె.

	గీ.	
సెట్టి దొంగ యొకఁడు శీఘ్రమ నాపట్టిఁ

బట్టి చంపి పక్షి పట్టుకొనుచుఁ

బాఱిపోయె ననియె భావింపరయ్య యీ

యాగడంబు భూమియందుఁ గలదె.

వైశ్యునిం బిలువం బంచి యవ్విధం బడిగిన నతం డిట్లనియె.

వేయితులాలం గలిగిన

యాయిను మితనింట నిడిన నది యెలుకలచేఁ

బోయె ననెఁ జిన్నపాపని

నాయతగతి గ్రద్ద కొనుచు నరుగుట యరుదే.

మనమున సమ్మతించి మఱుమా టన కాసభవారు తీర్చి చె

ప్పినగతి నట్లు చేసి రని పెం పెసఁగన్ గథ చెప్పి యిట్లనున్.

మతిమంతుఁ డైనవానికి

హితముగ నొకమాట చెప్ప నెఱిఁగి చరించున్

ధృతి దఱుఁగ నీవు నేలా

ప్రతిమగతిం జేష్ట దక్కి బ్రమసితి గంటే.

కావున నీకు నేకార్యంబును నుపదేశింపం బనిలేదు నిన్నుఁ గూడుట యనుచితంబు.

	గీ.	
సుజనదుర్జనసంగతిఁ బ్రజలు నడవ

గుణములును దుర్గుణంబులుఁ గూడి పరఁగు

వరుస బహుదేశసంచారవాయువులకు

గంధదుర్గంధములు వచ్చి కలసినట్లు.

		 ఈ పేజీలో చివరి మార్పు 16 మార్చి 2023న 20:08కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

